
КОНСОЛИДИРАНА ВЕРЗИЈА
Компромисен предлог за Парламентарно собрание на ПСЈИЕ

Цели и задачи

Примарна задача на Парламентарното собрание на ПСЈИЕ е зајакнување на соработката и координација на напорите на парламентите на сите земји учеснички со цел за натамошна промоција на регионот во зона на мир, безбедност, стабилност, соработка и развој на автентична регионална рамка за соработка.

Парламентарното собрание на ПСЈИЕ нуди широка платформа за дебата за теми значајни за регионот и за промоција на помирувањето и толеранцијата во регионот, средство за брза реакција за актуелни прашања од особено значење за земјите од ЈИЕ и нивните жители, како и за различни форми на интеракција со регионалните и меѓународните партнери.

Собранието ќе изготвува мислења, резолуции, препораки, извештаи и други советодавни инструменти со цел за реализација на целите и задачите.

Основни патокази
Прв и најзначаен патоказ, во согласност со принципот на регионална сопственост, е политичката волја на парламентите од ПСЈИЕ да иницираат различни форми на размена на искуства од областа на законодавството, усогласување на законодавството, координација на политиките и позициите наспроти владината димензија и воспоставување поактивен дијалог со граѓанското општество.

Вториот патоказ ги вклучува целите и приоритетите дефинирани од страна на ротирачкото претседателство со Процесот фокусирајќи ги напорите на земјите од ЈИЕ на годишна основа  врз актуелни прашања од регионално значење.
Третиот патоказ се однесува на Меморандумот на разбирање за меѓупарламентарна соработка во Југоисточна Европа во кој се истакнува големото значење на вклученоста на парламентите како сеопфатна рамка за успешен развој на Регионалниот совет за соработка и поддршка на ПСЈИЕ. 

Со ова Парламентарната димензија на Процесот за соработка во Југоисточна Европа (ПСЈИЕ) се трансформира во Парламентарно собрание на ПСЈИЕ.
Парламентарното собрание на ПСЈИЕ ја продолжува својата соработка и координација со политичките/оперативните форми (Самитот на ПСЈИЕ на шефови на држави и влади, состаноците на министрите за надворешни работи и на политичките директори и СРС) во посилно партнерство.

Парламентарното собрание на ПСЈИЕ е една од фокусните точки за регионалната застапеност на националните парламенти во парламентарната дипломатија, како и во активностите за регионална и меѓународна соработка.

Членство и состав
Членови на Парламентарното собрание на ПСЈИЕ се парламентите на земјите учеснички во ПСЈИЕ.
Секој парламент е претставен од претседателот или потпретседателот на парламентот/домот и три до пет члена на парламентот/домот. Секоја делегација треба да биде составена од најмалку 30% од помалку застапениот род и да ја одразува политичката застапеност во парламентот. 
За да биде валидна сесијата е потребно присуство на најмалку две третини од членовите. Со сесијата претседава претседателот на парламентот домаќин.
Статус на набљудувач може да им биде доделен на други парламенти или организации откако тоа ќе биде одобрено на пленарна седница од страна на сите присутни членови парламенти и по гласање на пленарната седница, под услов апликацијата да била поднесена најмалку два месеци пред одржувањето на седницата и во отсуство на забелешки за апликацијата во пишана форма на некој од парламентите членови.

Претседавање
Ќе се користи принципот на ротирачко едногодишно претседавање следејќи ја воспоставената пракса.
Претставниците на Тројката на ПСЈИЕ ќе го сочинуваат раководството на Постојаниот комитет кој ќе има претседател и потпретседатели. Кога ќе се определува официјална делегација на Парламентарната конференција која треба да учествува во работата на различни интерпарламентарни организации, приоритет ќе имаат парламентите од тројката на ПСЈИЕ.
Одлучување

Резолуциите, препораките, одлуките, мислењата, изјавите и другите документи за реализација на целите и задачите на Парламентарното собрание на ПСЈИЕ се усвојуваат со консензус. Секоја делегација има по еден глас.

Одлуките за организациски, технички и процедурални прашања во врска со функционирањето на ПС на ПСЈИЕ се носат со просто мнозинство од присутните делегации. 

Ќе се смета дека е постигнат консензус доколку нема забелешки од некоја национална делегација.
Организациска структура

· Пленарна седница
· Три комитети

1) за економија, инфраструктура и енергија,
3) за правда, внатрешни работи и соработка во областа на безбедноста и
2) за социјален развој, образование, истражување и наука

· ад хок работни групи,
· Постојан комитет и
· Претседателство - според Тројката на ПСЈИЕ.
Секретаријат

Секретаријат на Парламентарното собрание на ПСЈИЕ.

Актуелниот претседавач изготви компаративна анализа на можно компромисно решение за Секретаријатот на ПС на ПСЈИЕ.

Буџет

Буџетот на Парламентарното собрание на ПСЈИЕ треба да биде определен во текот на наредното претседателство.
Забелешка: Работната група на ПД на ПСЈИЕ беше формирана врз основа на Завршната декларација од Осмата конференција на претседатели на парламенти на ПСЈИЕ (член 16), одржана во Анталија (јуни 2010). Конститутивната седница на РГ беше одржана во Подгорица (5-6 мај 2011) и на таа седница РГ почна да дискутира за Сеопфатниот извештај за развојот на Парламентарната димензија на ПСЈИЕ. Во текот на претседателството со ПД на ПСЈИЕ на Народното собрание, Белград беа одржани четири седници и беше изготвена Консолидираната верзија на можниот компромисен предлог за (Парламентарно собрание - ПС на ПСЈИЕ) врз основа на два институционални модели. Последната верзија на документот е резултат на десеттата седница на РГ одржана во Охрид на 26 мај 2013 во рамките на Претседателството со ПД на ПСЈИЕ на Собранието, Скопје.

